MINUTI

KAMRA TAD-DEPUTATI

IL-ĦDAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

LAQGĦA NRU. 32
It-Tnejn, 21 ta’ Frar 2011

Il-Kumitat Permanenti dwar il-Kontijiet Pubbliċi ltaqa' fil-Palazz, il-Belt Valletta, fis-7:04 p.m. 

L-Onor. Charles Mangion, President tal-Kumitat, ippreseda.

PREŻENTI

L-Onor. Evarist Bartolo; l-Onor. Tonio Fenech (Ministru tal-Finanzi, l-Ekonomija u Investiment); l-Onor. Austin Gatt (Ministru għall-Infrastruttura, Trasport u Komunikazzjoni); l-Onor. Helena Dalli; l-Onor Philip Mifsud; u l-Onor. Karl Gouder (sostitut) kienu preżenti.

TALBA

L-Iskrivana qalet it-talba.

MINUTI

Fuq suġġeriment tal-Onor. Austin Gatt il-Kumitat qabel li l-Minuti għandhom jiġu emendati kif ġej:

Minflok l-aħħar paragrafu li hemm f’paġna 4 li jibda bil-kliem “Meta l-Onor. Charles Mangion” u jispiċċa “il-Kumitat ivvota hekk:”, il-votazzjoni u l-ewwel paragrafu ta’ paġna 5 li jibda bil-kliem “Iċ-Chairman qal li” u jispiċċa “għall-investigazzjoni” għandu jidħol dan li ġej:

“Meta l-Onor. Charles Mangion, President tal-Kumitat, qiegħed il-mistoqsija dwar l-ittra tal-Onor. Bartolo ippreżentata fil-Laqgħa numru 30 li saret fil-11 ta’ Jannar 2011, il-Kumitat ivvota hekk:

Il-Kumitat ma qabilx mat-test tal-ittra.

Iċ-Chairman qal li għalkemm il-Kumitat ma qabilx mat-test tal-ittra, peress li skond Ordni Permamenti numru 120E (1) (d) il-Kumitat dwar il-Kontijiet Pubbliċi għandu s-setgħa li “jitlob lid-Direttur tal-Verifika li jippreżenta memoranda dwar kull ħaġa fejn issir talba biex isir dan minn mill-anqas tliet membri tal-Kumitat Permanenti” allura din l-ittra tista’ tgħaddi għand l-Awditur Ġenerali.”.

Il-Minuti tal-Laqgħa Nru. 31 li saret fil-31 ta’ Jannar, 2011, flimkien mat-traskrizzjoni tal-istess laqgħa, ġew approvati b’emenda.

KORRISPONDENZA 

Il-Kumitat ġie informat li kienet waslet din il-korrispondenza:

Ittra mingħand Ms Pauline Abela, Skrivan tal-Kamra, datata 18 ta’ Frar, 2011 b’risposta għall-ittra li l-Iskrivana tal-Kumitat kienet bagħtet lill-Ispeaker fl-1 ta’ Frar 2011 fejn infurmatu li l-Kumitat qed jitlob mill-Kumitat Permanenti dwar ix-Xogħol tal-Kamra gwida dwar is-smiegħ ta’ xhieda.  
Risposta mill-Iskrivan tal-Public Accounts Committee tal-House of Commons għad-domandi li sarulu mill-Iskrivana tal-Kumitat dwar il-proċeduri wżati għar-rigward ta’ smiegħ ta’ xhieda.

Ittra mingħand l-Awditur Ġenerali datata 21 ta’ Frar, 2011 u ndirizzata liċ-Chairman tal-Kumitat b’informazzjoni dwar il-Mitsui Engineering and Shipbuilding Co. Ltd. u s-Sumitomo Mitsui Banking Corporation.
Ittra oħra mingħand l-Awditur Ġenerali datata 18 ta’ Frar, 2011 u ndirizzata lill-Iskrivana tal-Kumitat li magħha hemm annessi kopja tad-dokumenti li l-Oppożizzjoni kienet għaddiet lill-Uffiċċju Nazzjonali tal-Verifika wara li kien ħareġ ir-Rapport dwar it-tender tal-Estensjoni tal-Power Station f’Delimara.
Il-Kumitat stieden lis-Sur Anthony Mifsud, Awditur Ġenerali, lis-Sur Charles Deguara, Deputat Awditur Ġenerali, lis-Sur Mantoine D’Ambrogio Araci, Manager Special Audits and Investigations, Uffiċċju Nazzjonali tal-Verifika u s-Sur John Burlò, Senior Official, Uffiċċju Nazzjonali tal-Verifika sabiex jieħdu parti fil-Kumitat.

Iċ-Chairman ġibel l-attenzjoni għall-punt li kien tqanqal dwar jekk l-isem tal-bank li Enemalta kienet għamlet kuntratt ta’ self miegħu kienx “Sumimoto” jew “Sumitomo” u qal li dan il-punt kien ġie cleared mill-Onor. Bartolo f’korrispondenza li bagħat lill-Membri tal-Kumitat.  

Dwar iż-żewġ points of order li ġew imqajma fil-laqgħa preċedenti mill-Onor. Austin Gatt dwar jekk l-ewwel mozzjoni kif ippreżentata mill-Onor. Bartolo tikkostitwixxix mozzjoni u jekk tmurx kontra r-ruling tal-iSpeaker li kien jgħid li x-xhieda li jinġiebu fil-Kumitat irid ikun hemm qbil dwarhom fl-istess Kumitat, iċ-Chairman qal li għalkemm fl-opinjoni tiegħu l-verbalizzazzjoni tal-mozzjoni tista’ ma tkunx daqstant preċiża, waqt il-laqgħa tal-Kumitat l-Onor. Bartolo kien spjega l-motivazzjoni tagħha u allura kellha tiġi aċċettata bħala mozzjoni li fiha qed jintalab li x-xhieda li għandhom jinġiebu quddiem il-Kumitat, ikunu aċċettati.  

ŻEWĠ MOZZJONIJIET IMRESSQA MILL-ONOR. EVARIST BARTOLO FIL-31 TA’ JANNAR, 2011 

L-Onor. Austin Gatt għamel dikjarazzjoni formali li n-naħa tal-Gvern se taċċetta l-lista tax-xhieda ppreżentata mill-Oppożizzjoni u li jekk ikun hemm talba sabiex tingħajjat xhieda differenti oħra li ma tinsab fuq l-ebda lista ma jkun hemm ebda oġġezzjoni li jieħdu vot fuq it-talba.

Il-Kumitat qabel li wara din id-dikjarazzjoni ma kienx hemm il-ħtieġa li l-ewwel mozzjoni titpoġġa għall-vot imma tidħol biss fir-records flimkien mal-istqarrijiet. 
B’risposta għat-tieni mozzjoni mressqa mill-Onor. Evarist Bartolo fil-31 ta’ Jannar, l-Onor. Austin Gatt qara u ippreżenta din l-ittra: 
“Fir-rigward tat-tieni mozzjoni din qed titlob affarijiet li huma ultra vires mill-poteri ta’ dan il-Kumitat u għalhekk nitolbu ruling tal-iSpeaker dwar il-validità tal-mozzjoni.  Ir-raġunijiet fil-qosor huma:

(a) l-Oppożizzoni trid li b’vot ta’ maġġoranza “l-Onor. Austin Gatt jiġi rikużat milli joqgħod fuq dan il-Kumitat”.  Ir-raġuni formali għaliex din il-mozzjoni hi ultra vires u out of order hi li l-iStanding Orders tal-Parlament ma jipprovdux li Membru tal-Parlament qatt jista’ jiġi rikużat milli jieħu sehem fix-Xogħol tal-Kamra u tal-Kumitati tiegħu.  Anzi għal kollox il-kuntrarju tant li meta ministru jsirlu vot ta’ sfiduċja jipparteċipa fid-dibattitu u jivvota dwaru nnifsu. 
U hemm raġuni loġika u sempliċi għal dan -  għax li kieku b’maġġoranza tista’ tirrikuża membru kulma għandha tagħmel din in-naħa hi mozzjoni biex nirrikużaw lil kull min ma jogħġobniex mill-Oppożizzjoni.  Allaħares il-mozzjoni tal-Oppożizzjoni hi in order għax ikun ifisser li l-maġġoranza tkun tista’ tirregola waħedha l-kompożizzjoni ta’ dan il-Kumitat.
(b) il-kompożizzjoni tal-kumitati tal-Kamra hija regolata mill-iStanding Orders u l-membri ta’ dan il-Kumitat huma nominati permezz ta’ mozzjoni tal-Kamra tad-Deputati.  Ħadd - inkluż il-maġġoranza ta’ dan il-Kumitat, ma jista’ jbiddel il-kompożizzjoni tal-Kumitat  li jista’ jitbiddel biss b’mozzjoni oħra fil-Kamra tad-Deputati -  kif effettivament jiġri kull darba li xi Membru ta’ dan il-Kumitat ma jkunx se jattendi u jiġi sostitwit b’membru ieħor.

(c) Dan il-Kumitat mhuwiex qorti - għalkemm evidentement hemm min    jixtieq jagħmlu qorti - u ma jiġġudika lil ħadd u konsegwentement ma tistax taqbad il-kunċett legali ta’ konflitt ta’ interess li jista’ jkollu mħallef jew maġistrat u testendihom għall-kumitati tal-Parlament. 

(d)  Apparti dan, is-suppost motivazzjonijiet tat-talba huma kollha evidentement mhux sostenibbli:

i. L-allegazzjoni li  “ma jistax iħares lejn ix-xogħol ta’ dan il-Kumitat dwar din l-investigazzjoni b’mod oġġettiv u spassjonat” hi evidentement applikabbli wkoll għall-Onor. Bartolo u l-Onor. Dalli;

ii. L-allegazzjoni li xhieda ma jistgħux jesprimu ruħhom b’mod liberu tista’ ssir ukoll fil-konfront tal-Onor. Bartolo li min jaf kemm-il darba attakka xhieda li sejrin jinstemgħu minn dan il-Kumitat.

iii. L-allegazzjoni li: “hi l-prassi li min ikun xhud quddiem kumitat simili ma jkunx preżenti waqt is-smiegħ ta’ xhieda oħra” hi invenzjoni totali għax il-prassi hi għal kollox bil-kontra, kif bilfors trid tkun f’kumitat li jiltaqa’ fil-pubbliku.”. 

L-Onor. Evarist Bartolo iddikjara li jekk il-mozzjoni titressaq għall-vot u l-Kumitat jivvota kontra, l-Oppożizzjoni se tirriżerva d-dritt li tressaq il-mozzjoni għar-rikuża tal-Onor. Austin Gatt f’seduta fil-plenarja peress li hija l-Kamra li tikkonferma l-Membri maħtura fuq il-Kumitat.
Qabel ikkonkluda l-laqgħa ċ-Chairman reġa’ ħeġġeġ lill-Kumitat Permanenti dwar ix-Xogħol tal-Kamra sabiex ilesti l-linji gwida li l-Kumitat kien talbu fir-rigward tas-smiegħ tax-xhieda.

Fit-7.43 p.m. iċ-Chairman aġġorna l-Kumitat għal data li tiġi mħabbra aktar tard. 

